
SUN’IY INTELLEKT 
ORQALI TALABALAR 
KASBIY SIFATLARINI 

RIVOJLANTIRISHNING 
BOSHLANG‘ICH 

TUSHUNCHALARI
Normurodov Sherzod Boymurodovich

Qarshi davlat texnika universiteti
“Oliy matematika” kafedrasi stajyor o‘qituvchisi

normurodovsherzod873154@gmail.com
ORCID: 0009-0001-9815-0976
Annotatsiya: Maqolada sun’iy intellekt vositalaridan foydalanib talabalarning kasbiy sifatlarini rivojlantirish bilan bog‘liq 
asosiy tushunchalar ko‘rib chiqilgan. Mavzuning ahamiyati shundaki, amalda talabalar sun’iy intellektdan ko‘proq tayyor 
matn olish uchun foydalanmoqda, uning kasbiy sifatlarni maqsadli rivojlantirishdagi o‘rni esa hali yetarlicha ilmiy asoslan-
magan. Adabiyotlarni tahlil qilish orqali “kasbiy sifat”, “kasbiy kompetensiya” va “sun’iy intellekt vositasi” tushunchalarining 
mazmuni aniqlashtirildi. Kasbiy sifatlar kognitiv, shaxsiy-motivatsion, kommunikativ va faoliyatga oid guruhlarga ajratildi. 
Sun’iy intellektning ta’limdagi to‘rt pedagogik vazifasi ajratib ko‘rsatildi va rivojlantirishning uch bosqichdan iborat modeli 
taklif qilindi. 

Muallif baholashda yakuniy natijadan ko‘ra talabaning fikrlash jarayoniga urg‘u berish lozim, degan yondashuvni ilgari 
suradi. Tadqiqotning ilmiy yangiligi sun’iy intellektni kasbiy sifatlarni rivojlantirish vositasi sifatida qaraydigan va bosqichlar 
davomida o‘qituvchi hamda talaba rollarining o‘zgarishini hisobga oladigan konseptual modelning taklif etilishidir. Olingan 
xulosalar kelgusidagi pedagogik tajriba uchun nazariy tayanch bo‘ladi.

Kalit so‘zlar: sun’iy intellekt, kasbiy sifatlar, kompetensiya, oliy ta’lim, talaba, konseptual model.
Abstract: The article examines the basic concepts related to developing students’ professional qualities by means of 
artificial intelligence tools. The topic is relevant because in practice students mostly use artificial intelligence to obtain 
ready-made texts, while its role in the purposeful development of professional qualities has not yet been sufficiently sub-
stantiated. Through a review of the literature, the content of the concepts of “professional quality”, “professional compe-
tence” and “artificial intelligence tool” is clarified. 
Professional qualities are divided into cognitive, personal-motivational, communicative and activity-related groups. Four 
pedagogical functions of artificial intelligence in education are identified, and a three-stage development model is pro-
posed. The author argues that assessment should focus on the student’s thinking process rather than on the final result. 
The scientific novelty of the study lies in proposing a conceptual model that treats artificial intelligence as a means of 
developing professional qualities and takes into account the changing roles of teacher and student across the stages. The 
conclusions provide a theoretical basis for a subsequent pedagogical experiment.
Key words: artificial intelligence, professional qualities, competence, higher education, student, conceptual model.
Аннотация: В статье рассматриваются основные понятия, связанные с развитием профессиональных качеств 
студентов с использованием средств искусственного интеллекта. Актуальность темы обусловлена тем, что на 
практике студенты используют искусственный интеллект преимущественно для получения готовых текстов, а 
его роль в целенаправленном развитии профессиональных качеств пока недостаточно научно обоснована. На 
основе анализа литературы уточнено содержание понятий “профессиональное качество”, “профессиональная 
компетенция” и “средство искусственного интеллекта”. 
Профессиональные качества разделены на когнитивные, личностно-мотивационные, коммуникативные и дея-
тельностные группы. Выделены четыре педагогические функции искусственного интеллекта в образовании и 
предложена трёхэтапная модель развития. Автор выдвигает подход, согласно которому при оценивании акцент 
следует делать не на итоговом результате, а на процессе мышления студента. Научная новизна исследования 
состоит в предложении концептуальной модели, рассматривающей искусственный интеллект как средство раз-
вития профессиональных качеств и учитывающей изменение ролей преподавателя и студента на разных этапах. 
Полученные выводы служат теоретической основой для дальнейшего педагогического эксперимента.
Ключевые слова: искусственный интеллект, профессиональные качества, компетенция, высшее образование, 
студент, концептуальная модель.

KIRISH
Bugungi raqamli iqtisodiyot sharoitida oliy ta’limning vazifasi faqat bilim berish bilan tugamaydi. Bitiruvchi 

tez o‘zgarib turadigan mehnat bozoriga moslasha olishi, ya’ni unda tegishli kasbiy sifatlar shakllangan bo‘lishi 
kerak. Sun’iy intellekt, ayniqsa yirik til modellari ta’limga kirib kelgach, bu masalani hal qilishda yangi imkoni-
yatlar paydo bo‘ldi [3; 4]. O‘zbekistonda ham sun’iy intellekt texnologiyalarini ijtimoiy sohalarga joriy etish davlat 
siyosatining ustuvor yo‘nalishlaridan biri etib belgilangan [1].

Amalda esa talabalar sun’iy intellektdan ko‘proq tayyor matn olish uchun foydalanishmoqda. Sun’iy intellekt 
kasbiy sifatlarni maqsadli rivojlantirishda qanday o‘rin tutishi hali yetarlicha ilmiy asoslanmagan. Muammoning 
bir sababi shundaki, “kasbiy sifat”, “kasbiy kompetensiya” va “sun’iy intellekt vositasi” tushunchalari o‘rtasidagi 
bog‘liqlik aniq belgilab olinmagan, natijada metodik tavsiyalar ham turlicha va tarqoq bo‘lib qolmoqda.

Shu bois ushbu maqolada sun’iy intellekt yordamida talabalar kasbiy sifatlarini rivojlantirishga oid bosh-
lang‘ich tushunchalarni tartibga solish va ular o‘rtasidagi bog‘liqlikni ko‘rsatuvchi konseptual model taklif etishni 
maqsad qildik. Buning uchun avval asosiy tushunchalar mazmunini aniqladik, so‘ng sun’iy intellekt vositala
rining pedagogik vazifalarini ajratdik va nihoyat rivojlantirish bosqichlarini asoslashga harakat qildik.

MAVZUGA OID ADABIYOTLAR SHARHI
Xorijiy adabiyotlarda sun’iy intellektning oliy ta’limdagi qo‘llanilishi ko‘pincha to‘rt yo‘nalish bo‘yicha 

o‘rganiladi: talabalarni profillash va natijalarni bashorat qilish, baholash, adaptiv tizimlar yordamida shaxsiy-
lashtirish va intellektual tutorlik tizimlari [6]. Bu ishlarning aksariyatida asosiy e’tibor texnologiyaning o‘ziga yoki 
o‘zlashtirish ko‘rsatkichlariga qaratiladi.

Talabaning kasbiy sifatlari esa alohida pedagogik maqsad sifatida kam hollarda tilga olinadi. Bizning ta’lim 
tizimimiz uchun bu masala ayniqsa muhim, chunki bitiruvchidan fan bo‘yicha bilimdan tashqari raqamli muhitda 
mustaqil qaror qabul qila olish va o‘z ishiga tanqidiy baho bera olish ham talab qilinmoqda [8].

TADQIQOT METODOLOGIYASI
Tadqiqot nazariy xarakterga ega bo‘lib, unda adabiyotlar tahlili, qiyosiy tahlil, tizimli yondashuv va sintez 

usullari qo‘llandi. Tahlilga ta’limda sun’iy intellekt qo‘llanishiga bag‘ishlangan xalqaro sharhlar [3; 4; 6], UNESCO 
tavsiyalari [5], o‘quv maqsadlari taksonomiyasi [2] va ijtimoiy-madaniy yondashuv [7] asos qilib olindi, shuningdek, 
me’yoriy-huquqiy hujjatlar [1; 8] ham ko‘rib chiqildi. 

Manbalarni tanlashda ularning ta’limda sun’iy intellekt qo‘llanishiga bevosita aloqadorligi, ilmiy yoki rasmiy 
nashr ekanligi va unda tegishli tushunchalarga ta’rif yoki tasnif berilganligiga e’tibor qaratdik. Tushunchalar 
ta’rifi va qo‘llanish sohasi bo‘yicha bir-biri bilan solishtirildi, takrorlanib keladigan belgilar ajratib olinib, bir tizimga 
keltirildi. Ish uch bosqichda bajarildi: avval tushunchalar ajratildi, keyin ularning o‘zaro aloqasi aniqlandi va shu 
asosda konseptual model tuzildi. Maqolada empirik ma’lumotlar keltirilmagan – u keyingi tajriba-sinov ishlari 
uchun nazariy asos sifatida tayyorlangan.

TAHLIL VA NATIJALAR
Tahlil natijasida uchta asosiy tushunchani ajratib oldik. Avvalo, talabaning kasbiy sifatlari deganda kasbiy 

faoliyat samaradorligini belgilaydigan barqaror shaxsiy xususiyatlar majmuasini tushunamiz. Unga bilim, 
ko‘nikma, qadriyatlar hamda mas’uliyat, mustaqil va tanqidiy fikrlash, muloqotchanlik kabi shaxsiy fazilatlar 
kiradi. Kasbiy kompetensiyani esa ana shu sifatlarning amaliy faoliyatda namoyon bo‘lishi deb qarash mumkin.

Rivojlantirish nuqtai nazaridan kasbiy sifatlarni to‘rt guruhga bo‘lish qulay. Birinchi guruhga kognitiv 
sifatlar (tanqidiy fikrlash, axborot bilan ishlash, muammoni hal qilish), ikkinchisiga shaxsiy-motivatsion sifatlar 
(mustaqillik, mas’uliyat, o‘zini rivojlantirishga intilish) kiradi. Uchinchi guruhni kommunikativ sifatlar (hamkor-
likda ishlash, fikrini asoslab bayon qilish), to‘rtinchisini esa faoliyatga oid sifatlar (rejalashtirish, qaror qabul 
qilish, natijani baholash) tashkil etadi. Bu guruhlash qaysi sun’iy intellekt vositasini tanlash va undan qanday 
maqsadda foydalanishni belgilashda yordam beradi.

Sun’iy intellekt vositasi deganda o‘quv jarayonida talabaga moslashgan holda yordam beradigan dasturiy 
tizimlarni - til modellari, adaptiv o‘qitish platformalari, tahlil vositalarini nazarda tutamiz. Ularning vazifasi o‘qituv
chining o‘rnini egallash emas, balki uning ishini qo‘llab-quvvatlashdir. Sun’iy intellekt orqali rivojlantirish esa 
talaba va sun’iy intellekt o‘rtasidagi hamkorlik aniq pedagogik maqsadga yo‘naltirilgan va o‘qituvchi nazoratida 
bo‘ladigan jarayondir.

Adabiyotlarni tahlil qilib, sun’iy intellektning to‘rt pedagogik vazifasini ajratdik: shaxsiylashtirilgan yo‘l-yo‘riq 
ko‘rsatish, kognitiv yordam, tahlil va fikr-mulohaza bildirish hamda kasbiy vaziyatlarni modellashtirish. Har bir 
vazifa va u rivojlantiradigan sifatlar 1-jadvalda berilgan.

1-jadval: Sun’iy intellekt vositalarining pedagogik vazifalari va kasbiy sifatlar
Pedagogik vazifa Sun’iy intellekt vositasiga misol Rivojlanadigan sifat

Shaxsiylashtirilgan yo‘l-yo‘riq Adaptiv platformalar, intellektual 
repetitor Mustaqil o‘rganish, o‘zini boshqarish

Kognitiv yordam Til modellari bilan muloqot Tanqidiy fikrlash, axborot bilan ishlash
Tahlil va fikr-mulohaza Matn va yechimlarni tahlil qilish O‘z-o‘zini baholash, mas’uliyat
Kasbiy vaziyatlarni modellashtirish Simulyatsiya va rolli o‘yinlar Qaror qabul qilish, kommunikativlik

Rivojlantirish jarayonini uch bosqichga ajratish mumkin. 

Birinchisi - sun’iy intellekt savodxonligi bosqichi bo‘lib, unda talaba vositaning imkoniyatlari va cheklovlarini 
tushunib oladi. 

Ikkinchisi - yo‘naltirilgan qo‘llash: talaba topshiriqlarni o‘qituvchi nazorati ostida sun’iy intellekt yordamida 
bajaradi. 

Uchinchisi – mustaqil va mas’uliyatli qo‘llash bosqichi, bunda talaba olingan natijaga tanqidiy baho bera 
oladi.

Bloom taksonomiyasi [2] bilan solishtirsak, bosqichlar “eslash va tushunish” darajasidan “tahlil, baholash va 
yaratish” darajasiga tomon ko‘tarilib boradi. Har bir bosqich mazmuni 2-jadvalda keltirilgan.

2-jadval: Sun’iy intellekt orqali rivojlantirishning bosqichlari
Bosqich Talaba faoliyati O‘qituvchi roli Natija

1. Sun’iy intellekt savodxonligi Vosita imkoniyatlari va 
cheklovlarini o‘rganish

Tushuntirish, qoidalarni 
belgilash Asosiy tushunchalar

2. Yo‘naltirilgan qo‘llash Berilgan vazifani sun’iy 
intellekt yordamida bajarish

Nazorat, savol-topshiriq 
berish Amaliy ko‘nikma

3. Mustaqil va mas’uliyatli qo‘llash Natijani tekshirish, asoslash, 
qaror qabul qilish

Maslahat, yakuniy 
baholash Kasbiy sifat

Bizningcha, har bir bosqichda talabaning sun’iy intellekt bilan birgalikda erishgan natijasidan ko‘ra uning 
o‘zi qanday fikrlagani ko‘proq baholanishi kerak. Bosqichdan bosqichga o‘tishni aniqlashda quyidagi ko‘rsat-
kichlarga tayanish mumkin: talaba sun’iy intellekt bergan javobni boshqa manbalar bilan solishtira oladimi, 
noto‘g‘ri yoki asossiz xulosani payqaydimi, vositadan nima uchun foydalanganini tushuntirib bera oladimi va 
yakuniy qarorni o‘zi qabul qiladimi.

Buni oliy matematika fani misolida ko‘rib chiqaylik.

Birinchi bosqichda talaba til modeli bilan biror integralni hisoblash masalasini muhokama qiladi va o‘qi
tuvchi bilan birgalikda modelning tushuntirishidagi qaysi qismlarga ishonish mumkinligini aniqlaydi.

Ikkinchi bosqichda o‘qituvchi tayyor yechimni beradi va talabadan uni sun’iy intellekt yordamida tekshirib, 
xatolarni topishni so‘raydi.

Uchinchi bosqichda talaba o‘zi yangi masala tuzadi, sun’iy intellekt taklif qilgan yechimlarni bir-biri bilan 
solishtiradi va qaysi biri ma’qulroq ekanini asoslab beradi. Shu tarzda tanqidiy fikrlash va o‘zini o‘zi baholash 
ko‘nikmalari asta-sekin shakllanib boradi.

Olingan natijalar sun’iy intellektning samaradorligi texnologik imkoniyatlardan ko‘ra ko‘proq mashg‘ulot-
ning pedagogik jihatdan qanday loyihalanganiga bog‘liq ekanini ko‘rsatadi. L.S. Vygotskiyning yaqin rivojlanish 
zonasi haqidagi g‘oyasiga [7] ko‘ra, sun’iy intellekt talabaga moslashuvchan yordam berishi mumkin. Ammo bu 
yordam asta-sekin kamaytirib borilishi kerak, aks holda talaba vositaga qaram bo‘lib qoladi. 

E. Kasneci va hammualliflari [4] til modellari tanqidiy fikrlash va muammo yechish qobiliyatini rivojlanti
rishga xizmat qilishi mumkinligini, shu bilan birga noto‘g‘ri javoblar va akademik halollik bilan bog‘liq xavflar 
ham borligini qayd etadi. O. Zawacki-Richter va boshqalar [6] esa ta’limdagi sun’iy intellekt tadqiqotlarida peda-
gogik nazariy asos yetishmasligini ta’kidlagan. Biz taklif qilayotgan model ana shu bo‘shliqni qisman to‘ldirishga 
qaratilgan.

Taklif etilgan model mavjud yondashuvlardan bir necha jihati bilan farq qiladi. Unda sun’iy intellekt kasbiy 
sifatlarni rivojlantirish vositasi sifatida qaraladi, bosqichlar davomida o‘qituvchi va talaba rollari qanday o‘zga-
rishi hisobga olinadi, baholashda esa yakuniy natijadan ko‘ra fikrlash jarayoniga urg‘u beriladi. Shu sababli 

model sun’iy intellektdan tayyor javob olish bilan kasbiy sifatning haqiqatan shakllanishi bir xil narsa emasligini 
aniq ko‘rsatib beradi.

Modelni amaliyotga joriy etishda bir qator xavflarni ham unutmaslik kerak. Avvalo, talaba vositaga haddan 
tashqari tayanib qolsa, uning mustaqil fikrlashi susayishi mumkin. Akademik halollik masalasi ham dolzarb: 
sun’iy intellekt yozgan matnni o‘z ishi sifatida topshirishning oldini olish uchun aniq qoidalar va sun’iy intellekt
dan qanday foydalanilganini ochiq ko‘rsatish tartibi kerak. 

Shuningdek, shaxsiy ma’lumotlar va maxfiylik masalasi bor, shuning uchun topshiriqlarda shaxsiy ma’lu-
motlarni kiritmaslik talabi qo‘yilishi lozim. Bunday sharoitda o‘qituvchining roli ham o‘zgaradi: u endi asosiy 
axborot manbai emas, balki o‘quv jarayonini loyihalaydigan va natijani baholaydigan mutaxassisga aylanadi.

Tadqiqotning cheklovi ham bor: xulosalar nazariy tahlilga asoslangan va hali amalda tekshirilmagan. 
Keyingi bosqichda modelni pedagogik tajriba orqali, talabalarning kasbiy sifatlari darajasini o‘lchaydigan 
mezonlar asosida sinab ko‘rishni rejalashtirganmiz.

XULOSA VA TAKLIFLAR
Xulosa qilib aytganda, tadqiqot davomida “kasbiy sifat”, “kasbiy kompetensiya”, “sun’iy intellekt vositasi” va 

“sun’iy intellekt orqali rivojlantirish” tushunchalari bir-biri bilan bog‘liq tizim sifatida ko‘rib chiqildi. Sun’iy intellek-
tning to‘rt pedagogik vazifasi ajratildi va rivojlantirishning uch bosqichi asoslandi. Amaliyot uchun quyidagilarni 
tavsiya qilamiz: sun’iy intellektdan foydalanishni aniq o‘quv maqsadlariga bog‘lash, talabalar faoliyatini baho-
lash mezonlarini ishlab chiqish va akademik halollik qoidalarini joriy etish.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

